Коми Республикаын медводдзаысь нуӧдасны велӧдан робототехника серти дінмуса фестиваль

Республиканскӧй фестивальын, мый мунас Сыктывкарын ода-кора тӧлысь 14 лунсянь 16 лунӧдз, участвуйтасны прикладнӧй моделирование серти 15 команда-любитель. Мероприятиелӧн медшӧр мог — велӧдан организацияясын робототехникаӧн кыдзи велӧдӧмын инновация средствоӧн паськыда тӧдмӧдӧм да сійӧс сӧвмӧдӧм.

«Татшӧмсяма фестивальсӧ ми нуӧдам медводдзаысь. Тӧда, мый сійӧ босьтчӧдас конструируйтны да ышӧдас робототехника вылӧ оз сӧмын разнӧй каръясысь да районъясысь челядьӧс, но и лоӧ подулӧн водзӧ сӧвмӧдны миян республикаын научно-техническӧй творчество, а сідзжӧ отсалас школьникъяслы бӧрйыны аскиа уджсикас», - пасйис Коми Республикаса йӧзӧс велӧдан министр Владимир Шарков.

Фестивальлӧн медводдза луннас кутасны уджавны демонстрационнӧй площадкаяс да лоас гӧгрӧс пызан, кӧні планируйтӧны видлавны Техническӧй творчество сӧвмӧдан концепцияяс да техническӧй творчество сӧвмӧдӧмын шӧр тенденцияяс да механизмъяс.

Мӧд луннас Велӧдчӧм сӧвмӧдан Коми республиканскӧй институт база вылын велӧдан организацияясса уджалысьяслы нуӧдасны велӧдан робототехника кузя мастер-классъяс да семинаръяс. «Ӧнія кадӧ Коми Республикаын техническӧй творчество сӧвмӧдӧм» семинар серти планируйтӧма нуӧдны демонстративно-дискуссионнӧй площадкаяс: начальнӧй техническӧй моделирование, судомоделирование, авиамоделирование, автомоделирование, мото, картинг, легоконструирование, робототехника, радиоэлектроника, медиадизайн.

Коймӧд луныс лоӧ фестивальлӧн медся мича да гажа. Бӧръя луннас планируйтӧма концерт, Коми Республикаса командаяс костын ордйысьӧмъяс, став кӧсйысьлы мастер-классъяс. Ордйысьӧмъясын сідзжӧ вермасны участвуйтны и семейнӧй командаяс.
